
Беларускія пісьменнікі ў розныя перыяды развіцця літаратурнага працэсу 
звярталіся да галоўных духоўных каштоўнасцей: захаванне гістарычнай памяці, 
повязь часоў і сувязь пакаленняў, следаванне маральна-этычным прынцыпам і 
інш.  Гэтыя пытанні сталі асноўнымі ў творчасці выдатнага беларускага паэта 
Р. Барадуліна. Пра Р. Барадуліна, паэта і чалавека, сказана і напісана многа, бо 
ў яго творах ёсць усё тое, што не пакідае абыякавым. Барадулінскія вершы 
вывучаюцца сёння ва ўстановах агульнай сярэдняй адукацыі і маюць жывы 
водгук у дзіцячых душах. Напэўна, кожны беларус і праз шмат год пасля 
школьных заняткаў працягне радкі верша “Трэба дома бываць часцей”.  

З гэтых радкоў яшчэ за школьнай партай пачынаецца першае асэнсаванне 
тэмы радзімы, разуменне важнасці бацькоў і ўсіх блізкіх, абуджаецца цікавасць 
да ўласнага радаводу. Радкі верша поўныя чыстага суму па родным і амаль што 
страчаным, але гэта сум, якога пакуль яшчэ магчыма пазбыцца – вярнуўшыся 
дамоў: 

Трэба дома бываць часцей,  
Трэба дома бываць не госцем,  
Каб душою не ачарсцвець,  
Каб не страціць святое штосьці [2, с. 18]. 

“Што для паэта ўяўлялася “святым”? – задаецца пытаннем даследчык 
М. Арочка і знаходзіць адказ у вершы. – Сярод рэчаў, сапраўды вартых 
ушанавання – “не забыць ... адкуль на стале тваім бохан свежага хлеба пахучы” 
або “як пяе пад дзень за вясёлым сталом бяседа”, – выступаюць і рэчы як бы 
другарадныя: пах “падвялага аеру”, пякучасць злой ад марозу клямкі, якія 
аўтару гэтак жа бясконца дарагія. Толькі паэт з такой вялікай любоўю да 
роднай зямлі можа быць першаадкрывальнікам яе сапраўднага хараства” [1, 
с. 599]. 

Самым дарагім ў жыцці паэту бачыцца магчымасць бываць дома. Але як 
бываць? Можна бываць “госцем”, прыходзячы ў некалі родны дом 

падарожнікам, якога не кранае ўсе тое “святое”, што тут жыве. На думку паэта, 
калі чалавек не мае сувязі з роднымі мясцінамі, не адчувае “святасці” простых 
рэчаў, якія акружаюць яго ў матчынай хаце, тады ён чарсцвее душою, страчвае 
маральнае апірышча і духоўныя арыенціры.  

Захоўваць памяць пра рэаліі маленства і родны дом, па Р. Барадуліну, 
вельмі важна: “Не забыць сцежкі той, што цябе / На дарогу выводзіла з дому, / 
Што у хаце там быў рубель / У цане і па курсу старому. / Не забыць, як 
марозам злым / Клямка пальцы пячэ балюча / І адкуль на стале тваім / Бохан 
свежага хлеба пахучы [2, с. 18]. Галоўнай каштоўнасцю для паэта, яго 
спадчынай паўстае менавіта такая памяць – пра самае звычайнае і будзённае, 
але ад гэтага не менш дарагое:  

Помніць свой на іржышчы цень,  
Не забыць, як завуць суседа,  
Не забыць, як пяе пад дзень  
За вясёлым сталом бяседа [2, с. 18]. 

Напэўна, некаму патрэбна шмат гадоў, каб па-сапраўднаму зразумець 
сэнс гэтых радкоў, усвядоміць маральна-этычны імператыў Р. Барадуліна. 
А нехта спасцігне простую ісціну – “трэба дома бываць часцей” – толькі тады, 
калі ўжо не будзе куды і да каго вяртацца... 

Р. Барадулін уражвае як майстра слова: чытаючы гэты верш, адчуваеш 
прыгажосць роднага слова, знаходзіш крыніцу асалоды – настолькі ўсё 
дасканала, вытанчана і апрацавана, што ствараецца ўражанне нейкага 
незямнога, боскага хараства. І, здаецца, шчасце да якога імкнецца чалавек, 
зусім блізка. Трэба толькі вярнуцца дадому. 

Літаратура 
1. Арочка, М. М. Рыгор Барадулін / М. М. Арочка // Гісторыя беларускай

літаратуры ХХ ст. : у 4 т. – Мінск, 2001–2015. – Т. 4, кн. 1 : 1966–1985. – 2002. –
С. 594–619.

2. Барадулін, Р. Выбраныя творы / Р. Барадулін ; уклад., прадм., камент.
М. Скоблы. – Мінск : Кнігазбор, 2008. – 600 с.

113 




